
Pozivajući se na Povelju Ujedinjenih naroda, Univerzalnu deklaraciju o ljudskim pravima, Okvirnu 
konvenciju za zaštitu nacionalnih manjina, Evropsku povelju o manjinskim ili regionalnim jezicima, Ustav 
Republike Srbije, Zakon o zaštiti prava i sloboda nacionalnih manjina, Zakon o nacionalnim savjetima 
nacionalnih manjina i druga domaća i međunarodna dokumenta u oblasti zaštite ljudskih i manjinskih 
prava;

Afirmišući demokratske promjene od 2000. godine i potvrđujući sve napore Srbije i njenih institucija koji 
su učinjeni na poboljšanju i unaprjeđenju zakonskog okvira za zaštitu prava manjinskih naroda u Srbiji;

Potvrđujući privrženost miru, antifašizmu, demokratiji i regionalizmu, toleranciji, suživotu, jednakosti i 
ravnopravnosti svih naroda i građana u Srbiji;

Polazeći od činjenice da su sandžački Bošnjaci sa svojim nacionalnim identitetom autohton, 
starosjedilački narod na prostoru Sandžaka i Srbije i dio su bošnjačkog nacionalnog korpusa, sa Bosnom i 
Hercegovinom kao matičnom državom i svojom otadžbinom;

Uvjereno da daje doprinos evropskim integracijama Srbije, kao prostoru stabilnog mira, vladavine 
prava i prosperitetnog multietničkog društva, a imajući u vidu dvadesetogodišnji rad i kontinuitet 
Bošnjačkog nacionalnog vijeća u legitimnom zastupanju i predstavljanju interesa bošnjačke nacionalne 
zajednice u Republici Srbiji;

Bošnjačko nacionalno vijeće u Srbiji, na sjednici održanoj u Novom Pazaru,  1. marta 2012. godine, 
usvojilo je

R E Z O L U C I J U
O POLOŽAJU I OSTVARIVANJU PRAVA

 I SLOBODA BOŠNJAČKOG NARODA U SRBIJI

1) Bošnjačko nacionalno vijeće konstatuje da u Srbiji postoji konstantno višedecenijsko osporavanje 
prava Bošnjacima na njihov nacionalni identitet, kao i prisvajanje i svojatanje sveukupnog  bošnjačkog 
kulturnog nasljeđa od strane zvaničnih državnih ustanova i preimenovanje tog nasljeđa u baštinu 
srpskog naroda;

Bošnjačko nacionalno vijeće zahtijeva puno priznanje bošnjačkog nacionalnog identiteta i 
mogućnost korišćenja individualnih ljudskih i manjinskih prava Bošnjaka u Srbiji, a u regionu 
Sandžaka deblokadu procesa potpune primjene kolektivnih manjinskih prava garantovanih 
Ustavom, zakonima i standardima Evopske unije, i to u oblastima: 

a) službene i javne upotrebe bosanskog jezika i pisma; 

b) prava na obrazovanje na bosanskom jeziku i pismu; 

c) prava na informisanje na bosanskom jeziku i pismu; 

d) prava na zaštitu i unaprjeđenje bošnjačkog kulturnog nasljeđa; 

2) Bošnjačko nacionalno vijeće zalaže se za demokratsku i na evropskim principima uređenu 
multietničku državu Srbiju, kao zajednicu ravnopravnih građana i naroda koji u njoj žive, u kom smislu 
traži i njeno adekvatno ustavno redefinisanje, odnosno, promjenu člana 1. Ustava Republike Srbije iz 
2006. godine, kojim će se to na takav način i urediti;

3) Izražavajući zabrinutost zbog činjenice da sandžački Bošnjaci u Srbiji i dalje osjećaju nesigurnost 
na ovim prostorima zbog poznatih dešavanja i zločina koji su nad Bošnjacima vršeni tokom 
devedesetih godina XX vijeka, Bošnjačko nacionalno vijeće traži od nadležnih državnih organa 
potpuno rasvjetljavanje i procesuiranje odgovornih za teška kršenja ljudskih prava i zločine počinjene 
nad bošnjačkim narodom u Sandžaku, uključivši hitno okončanje Novopazarskog montiranog 
sudskog procesa protiv 24 Bošnjaka koji je započet 1993. godine;

4) Bošnjačko nacionalno vijeće zahtijeva od Vlade Republike Srbije realizaciju programa povratka 
izbjeglih, raseljenih i prognanih Bošnjaka, posebno u pogranična područja opštine Priboj, i njihov 
održiv opstanak i život, kao i podizanje dostojnih spomen-obilježja žrtvama otmica u Štrpcima i 
Sjeverinu, te pravičnu materijalnu naknadu njihovim porodicama;

5) Bošnjačko nacionalno vijeće poziva nadležne državne organe na usaglašavanje nacionalnog 
sastava zaposlenih u policiji, sudstvu, tužilaštvu i drugim javnim službama u sandžačkim opštinama;

6) U cilju ublažavanja višedecenijske nerazvijenosti područja Sandžaka i postizanja ravnomjernog 
regionalnog razvoja, Bošnjačko nacionalno vijeće poziva nadležne državne organe na intezivniji 
infrastrukturni i sveukupni ekonomski razvoj i veća ulaganja na području Sandžaka;

7) Bošnjačko nacionalno vijeće se energično protivi procesu rehabilitacije ratnog zločinca Draže 
Mihailovića i četničkog pokreta, koji duboko uznemirava i vrijeđa bošnjački narod u Sandžaku, a Srbiju 
nepovratno udaljava od punopravnog članstva u Evropskoj uniji, čiji je sistem vrijednosti utemeljen 
na ideji antifašizma;

8) Bošnjačko nacionalno vijeće snažno podržava proces objedinjavanja Islamske zajednice na 
području Republike Srbije i poziva vjerske poglavare na dijalog koji bi doveo do obostrano 
zadovoljavajućeg rješenja, u skladu sa islamskim pravom i osmanlijskom tradicijom, a u interesu svih 
vjernika;

9) Bošnjačko nacionalno vijeće podržava teritorijalni integritet i suverenitet Bosne i Hercegovine, 
osuđuje agresiju i zločin genocida nad bošnjačkim narodom i na tim osnovama uređenje i izgradnju 
posebnog paradržavnog entiteta u njoj, zalažući se za princip reciprociteta položaja i prava Bošnjaka u 
Srbiji u odnosu na položaj i prava Srba u Bosni i Hercegovini;

10) U skladu sa pozitivnim iskustvima zemalja Evropske unije, Bošnjačko nacionalno vijeće smatra 
da u procesu decentralizacije i regionalizacije Srbije, područje grada Novog Pazara i opština Tutin, 
Sjenica, Nova Varoš, Prijepolje i Priboj treba da sačinjava jednu administrativnu oblast, odnosno 
posebnu regionalnu samoupravu, u kom smislu traži izmjenu člana 176. Ustava Republike Srbije, 
kojom bi se garantovalo pravo građana na regionalnu autonomiju Sandžaka u okviru Srbije, kao i 
pravo uspostavljanja prekogranične regije i saradnje sa južnim dijelom Sandžaka u Crnoj Gori;

Bošnjačko nacionalno vijeće poziva sve Bošnjake, kao i sve legitimne predstavnike bošnjačkog 
naroda u institucijama sistema, na aktivno učešće u sprovođenju ove Rezolucije i postizanju 
bošnjačkog nacionalnog konsenzusa i zajedništva, kako bi se vlastima u Srbiji ukazalo na neodrživost 
postojećeg stanja i neophodnost njegove izmjene, na način kako je to opisano u ovoj Rezoluciji, jer 
samo u toj situaciji bošnjački narod u Sandžaku bi mogao u potpunosti prihvatiti Srbiju kao svoju 
domovinu i poštovati njen Ustav i zakone. 

Bošnjačko nacionalno vijeće će se ovim povodom obratiti svim domaćim i međunarodnim 
institucijama radi zaštite svojih prava i sloboda zajemčenih Ustavom.

U Novom Pazaru,                                     Predsjednik Vijeća
1. marta 2012. godine                                                                           Esad Džudžević, narodni poslanik


